
АПСТРАКТ

Најчест несмртоносен конгенитален дефект на централниот нервен систем е спина бифида со инциденца од 
0,5-2/10000 бремености. Се јавува поради незатворање на ‹рбетната неврална туба во текот на првиот месец од 
ембрионалниот развој. Може да се појави во две форми: затворена и отворена (спина бифида окулта и аперта). 
Најчеста причина за оваа малформација е недоволното внесување на фолна киселина за време на бременоста. 
Прикажуваме случај на 28-годишна трудница која дојде во 15-та недела од бременоста со карактеристични 
ултразвучни знаци за отворена спина бифида кај фетусот. Лумбосакралната менингомиелоцела беше 
детектирана ултрасонографски. Направивме индуциран абортус и фетусот и плацентата ги испративме на 
патохистолошка анализа.

Клучни зборови: ултразвучен преглед, фолна киселина, менингомиелоцела, спина бифида

ВОВЕД

Најчестиот несмртоносен вроден дефект на 
централниот нервен систем е спина бифида и има 
инциденца од 0,5- 2/10000 бремености [1]. Причина е 
незатворањето на ‹рбетната неврална туба приближно 
на 28-ми ден од бременоста [2]. Спина бифида може 
да се појави во две форми: спина бифида окулта и 
аперта. Спина бифида окулта е затворена форма на 
спина бифида каде што лезијата е покриена со кожа 
и ‹рбетниот мозок не е изложен кон околината [3]. 
Спина бифида аперта е отворена форма и се јавува 
кога ‹рбетниот мозок е изложен на околината со или 
без хернијална кеса и без покривка од кожата [2].

Најспецифичен наод при дијагноза на спина бифида се 
промените во задната кранијална јама. Во аксијалниот 
дел, ултрасонографскиот наод се нарекува „знак на 
банана“ кој го претставува хернираниот церебелум 

во форамен магнум [4]. Визуелизацијата на нормално 
лоциран мал мозок и цистерна магна има многу висока 
негативна прогностичка вредност за да се исклучи 
отворен дефект. Вентрикуломегалија е присутна кај 
70-90% од фетусите со отворена спина бифида и се 
дијагностицира како дијаметар на латералните комори 
над 10 mm во аксијален пресек на ниво на таламусот. 
Коморите може да бидат асиметрично проширени, 
или едната може да биде проширена, а другата со 
нормална големина [4]

Дефектите во развојот на невралната туба се 
мултифакторни. Најчеста причина е недостатокот 
на фолати. Други фактори на ризик се: дебелина 
на мајката, дијабетес и тератогени (на пример 
валпроичната киселина). Истражувањата открија 
полиморфизам на генот кој го кодира ензимот MTHFR, 
вклучен во метаболизмот на фолатите, како генетски 
фактор на ризик. Некои од дефектите на невралната 

туба се поврзани со хромозомски синдроми, најчесто 
трисомија 13 и трисомија 18 [3].

ПРИКАЗ ЗА СЛУЧАЈ

Прикажуваме случај на 28 годишна трудница која во 
нашата болница дојде во 15-та недела од бременоста 
со карактеристични ултразвучни знаци за присуство 
на фетална спина бифида. Лумбосакралната 
менингомиелоцела беше ултрасонографски 
детектирана. На предниот дел од главата ултразвучно 
се детектираше „знакот на лимон“ [слика 1], а малиот 
мозок беше со „знакот на банана“ [слика 2]. Присутна 
беше и проширена латерална комора [слика 3]. Имаше 
анамнеза за суплементација на фолна киселина, со 
почеток во 6-та гестациска недела. Пациентката ја 
упативме и во терциерната здравствена установа каде 
се потврди дијагнозата. Таа негираше лична анамнеза 
за други болести (дијабетес) или земање тератогени 
лекови. Индексот на телесна маса имаше вредност од 
24 kg/m² (нормална тежина). Претходно биле направени 
ултразвучни прегледи во 8-та и во 12-та гестациска 
недела, без поставено сомнение за малформации.

Слика 1. Глава со “знакот на лимон”	                                   

 

                               

Слика 2. Мал мозок со “знакот на банана”

Слика 3. Проширена латерална комора

Пациентката одлучи да ја прекине оваа бременост. 
Направивме индукција на контракции со окситоцин 
и по исфрлањето на плодот и постелката, се направи 
инструментална ревизија на шуплината од матката 
под општа интравенска анестезија. Интервенцијата 
помина без компликации. Фетусот и плацентата 
беа фиксирани во 10% формалин и испратени на 
хистопатолошка анализа.

Направена е обдукција на машки фетус тежок 167 
грама и долг 20 сантиметри. Во лумбосакралниот 
регион е детектирана спина бифида, со дефект на 
кожата и сводовите на пршленските тела, со димензии 
1,7x1 cm, каде што се истакнати менингите и рбетниот 
мозок [слика 4]. Кожата на капилициумот покриена 
со крв, со хематом со дијаметар од 1,4 см. Во однос на 
микроскопските наоди, основен наод е малформација 
на ‘рбетот во форма на спинална менингомиелоцела. 

Слика 4. Макроскопски изглед на абортираниот плод 
(отворена спина бифида  и присутен хидроцефалус)

При испитувањето на абортираниот материјал 
не се пронајдени хромозомски абнормалности. 
Пациентката беше советувана за суплементација на 
фолна киселина пред следната бременост и потреба од 
редовни ултрасонографски прегледи во бременоста.

ДИСКУСИЈА

Менингомиелоцела може да се открие со фетална 
ултрасонографија пред 12-та гестациска недела со 
присутни неправилности на ‹рбетот или испакнување 
на задната контура на грбот на фетусот [5]. Кај 
нашиот случај биле направени претходни ултразвучни 
прегледи во 8-ма и 12-та гестациска недела и не биле 
откриени сомнителни наоди.

Нивото на алфа фето протеин (AFP) во плодовата вода 
е корисно за да се направи разлика помеѓу отворена 
и затворена спина бифида. Тестот за определување на 
алфа фетопротеин во серумот на мајката рутински се 
изведува помеѓу 15 и 20-22 гестациска недела и има 
чувствителност од 85% за откривање на дефекти на 
невралната туба [6].

Дефектите на невралната туба се јавуваат до 35-тиот 
ден од развојот на ембрионот. Додавањето на фолна 
киселина во исхраната (400 микрограми дневно), три 
месеци пред забременување и во текот на првиот 
триместар од бременоста го намалува ризикот од 
спина бифида за околу 75% [7].

Кога планираат да забременат, жените кои веќе 
имале бременост со дефект на невралната туба треба 
да земаат 4 милиграми фолна киселина дневно еден 
месец пред да забременат и во текот на првите три 
месеци од бременоста [8].

Во нашиот случај имаше анамнеза за суплементација на 
фолна киселина почнувајќи од 6-та гестациска недела, 
што е недоволно бидејќи дефектот на невралната туба 
се јавува порано.

Оваа малформација е поврзана со значителна 
попреченост, вклучувајќи моторни и сензорни 
дефицити, неврогени црева и мочен меур, хернијација 
на малиот мозок и хидроцефалус, ортопедски 
абнормалности и когнитивни дефицити [9]. Во 
друга студија е забележано дека 85% од доенчињата 
родени со менингомиелоцела бараат поставување 
на вентрикулоперитонеални шантови, од кои 45% 
бараат ревизија на шантот во текот на првата година, 
со компликации како што се оклузија и примарна или 
секундарна инфекција [10]. Кога ќе се постави дијагноза 
на отворена спина бифида, лекарот и семејството имаат 
три опции: продолжување на бременоста со хируршка 
интервенција после породување, прекинување на 
бременоста или пренатална отворена/фетоскопска 
хирургија [10].

Во нашиот случај бременоста беше прекината. По 
испитувањето на абортираниот материјал не беа 
пронајдени хромозомски абнормалности. Кај жената 
не беше присутна дебелина, дијабет или анамнеза за 
примање на тератогени лекови.

ЗАКЛУЧОК

Сите жени три месеци пред концепција и во текот на 
првиот триместар од бременоста треба да примаат 
фолна киселина со дневна доза од 400 микрограми, а 
жените кои веќе имале бременост со плод со дефект на 
невралната туба треба да земаат 4 милиграми фолна 
киселина дневно еден месец пред да забременат и 
во текот на првите три месеци од бременоста. Во 
нашиот случај, пациентката беше советувана за 
потребата од суплементација на фолна киселина пред 
следната бременост и редовни ултрасонографски 
прегледи во бременоста. Ултразвучните прегледи 
се важни за рана дијагноза на овие малформации и 
прекин на бременоста што е можно порано. Мајките 
кои ќе изберат да ја продолжат бременоста мора да 
се подготват за дете со посебни потреби и високи 
медицински трошоци.

